
ESHITISHDA NUQSONI 
BO‘LGAN BOLALARNI 

TASVIRIY FAOLIYATDA 
BILISH JARAYONLARINI 

RIVOJLANTIRISH
Sadirova Kamola Giyozovna

Nizomiy nomidagi O‘zbekiston Milliy pedagogika universiteti
Surdopedagogika va maxsus pedagogikaning

klinik asoslari kafedrasi dotsenti, PhD

Annotatsiya: Ushbu maqolada eshitishda nuqsoni bo‘lgan bolalar uchun ixtisoslashtirilgan maxsus maktablarning bosh-
lang‘ich sinf o‘quvchilari bilan olib boriladigan tasviriy san’at darslarining pedagogik va korreksion ahamiyati yoritilgan. 
Tasviriy faoliyatning eshitishda nuqsoni bo‘lgan bolalarning bilish jarayonlarini rivojlantirishdagi o‘rni, estetik his-tuyg‘ular, 
ijodiy qobiliyatlar hamda shaxsiy sifatlarning shakllanishiga ta’siri ilmiy jihatdan tahlil qilinadi. Shuningdek, kar va zaif 
eshituvchi bolalarda tasviriy faoliyat orqali ijodga bo‘lgan qiziqishni kuchaytirish, ijodiy jarayonda faol ishtirok etish va 
rivojlanish imkoniyatlarini kengaytirish masalalariga alohida e’tibor qaratiladi.

Kalit so‘zlar: badiiy madaniyat, tasviriy san’at, tasviriy faoliyat, estetik his-tuyg‘u, mo‘yqalam, o‘lchov, rang, ko‘rgazmali 
qurollar, ijodiy jarayon, kar va zaif eshituvchi o‘quvchi, korreksiya, nutq, bilish jarayoni.
Abstract: This article examines the pedagogical and corrective significance of fine arts lessons for primary school stu-
dents in specialized special schools for children with hearing impairments. The role of visual activity in the development 
of cognitive processes, aesthetic sense, creative abilities, and personal qualities of children with hearing impairments is 
analyzed. Particular attention is given to enhancing the interest of deaf and hard of hearing children in creativity through 
visual activities, as well as expanding opportunities for their active participation and development in the creative process.

Key words: artistic culture, fine arts, visual activity, aesthetic sense, brush, measurement, color, visual aids, creative 
process, deaf and hard of hearing students, correction, speech, cognitive process.
Аннотация: В статье рассматривается педагогическая и коррекционная значимость уроков изобразительного 
искусства для учащихся начальных классов специализированных специальных школ для детей с нарушениями 
слуха. Анализируется влияние изобразительной деятельности на развитие когнитивных процессов, формиро-
вание эстетических чувств, творческих способностей и личностных качеств детей с нарушениями слуха. Особое 
внимание уделяется вопросам повышения интереса глухих и слабослышащих детей к творчеству посредством 
изобразительной деятельности, а также расширению возможностей их активного участия и развития в творче-
ском процессе.

Ключевые слова: художественная культура, изобразительное искусство, изобразительная деятельность, эсте-
тическое чувство, кисть, измерение, цвет, наглядные пособия, творческий процесс, глухие и слабослышащие 
учащиеся, коррекция, речь, когнитивный процесс.

KIRISH
Tasviriy san’at darslari eshitishda nuqsoni bo‘lgan bolalar uchun mo‘ljallangan maxsus maktablarning 

boshlang‘ich sinf o‘quvchilariga ta’lim-tarbiya berish tizimida muhim o‘rin egallaydi. Tasviriy san’at boshqa o‘quv 
fanlari bilan birgalikda eshitishda nuqsoni bo‘lgan bolalarning korreksion rivojlanishiga ta’sir ko‘rsatadi hamda 
bilish faoliyatini shakllantiradi (xotira, diqqat, idrok, ko‘ruv va fazoviy idrok, ko‘rgazmali–obrazli tafakkur hamda 
ijodiy tasavvur).

Nutq, badiiy madaniyat, estetik his-tuyg‘ular kabi shaxsiy sifatlar kar va zaif eshituvchi bolalarni san’atga 
birlashtiradi hamda ularning ijodiy jarayonda eshitadigan tengdoshlari bilan bir qatorda faol ishtirok etish imkoni-
yatini ta’minlaydi.

Tasviriy san’at har bir bola uchun nisbatan yengil va tushunarli bo‘lib, bu uning muhim xususiyatlaridan 
biri hisoblanadi. Rasm chizishga doir jihozlar turlicha bo‘lib, qalam, cho‘tka, bo‘yoq, bo‘r, qog‘oz, shuningdek, 
tayoqcha yordamida qum ustiga rasm chizish ham mumkin. Bundan tashqari, tasvirni hajmda ifodalash usullari 
orqali qadimda odamlar loydan idishlar va taqinchoqlar yasaganlar, inson va hayvon shakllarini yopishtirishgan.

Tasviriy faoliyat bola uchun o‘zini ifodalashning eng qulay vositalaridan biri hisoblanadi. Bolalar o‘zlari 
o‘ylagan, e’tiborini tortgan predmet va hodisalarni tasvirlaydi, rasmlar orqali yashaydi hamda o‘z munosabatla-
rini bildiradi. Tasviriy faoliyatning yana bir muhim xususiyati shundaki, u insonni atrof-muhitga yaqinlashtiradi. 
She’r o‘qish, ashula aytish va raqs tushish jarayonida insonning ovozi va tanasi ishtirok etsa, rasm chizish yoki 
boshqa tasviriy faoliyat turlarida nafaqat inson a’zolari, balki yordamchi vositalar – rasm uchun materiallar, 
o‘lchamli buyumlar, qurol va asboblar ham faol qo‘llaniladi.

Masalan, loy yoki plastilindan tayoqcha yordamida kerakli shaklni berish, bo‘yoqli cho‘tka bilan bo‘yash, 
qaychi yordamida qog‘ozni qirqish kabi amallar bajariladi. Ushbu material va qurollar turli murakkab ishlarni 
bajarishda vositachilik vazifasini o‘taydi. Shu sababli bolalarda tasviriy san’at darslarida texnik malakalarni 
shakllantirish va rivojlantirish muhim ahamiyat kasb etadi.

Kerakli harakat va amallarni o‘zlashtirish (ayniqsa, aniq va mayda harakatlar) eshitishda nuqsoni bo‘lgan 
bolalarning umumiy rivojlanishida muhim vosita bo‘lib, shu bilan birga hayotda zarur bo‘lgan farosatlilik, ziyraklik 
hamda yaratuvchanlik kabi sifatlarning shakllanishida muhim ahamiyatga ega.

MAVZUGA OID ADABIYOTLAR SHARHI
Tadqiqotchilarning kuzatishlariga ko‘ra, bola qo‘llari, ayniqsa, barmoqlari orqali qanchalik nozik harakatlarni 

bajarsa, uning nutqi va tafakkuri shunchalik tez va samarali rivojlanadi. Ma’lumki, tasviriy faoliyat jarayoni qo‘l 
muskullarining faoliyati bilan bevosita bog‘liqdir.

Kinestetik sezgi va barmoqlarning nozik harakatlari ko‘ruv–harakat koordinatsiyasi mexanizmi bilan 
uzviy bog‘liq. Tasviriy san’at mashg‘ulotlari bolalarda chizish, bo‘yash, kesilgan qog‘oz parchalari, gazlamalar 
yordamida aplikatsiyalar tayyorlash, tayoqchalar va sim bo‘laklari hamda boshqa materiallar orqali turli obraz
larni yaratish imkonini beradi. Bu jarayonda qo‘lning mayda muskullarining aniq harakati muntazam mashqlar 
asosida rivojlanib boradi.

Bir vaqtning o‘zida tasviriy faoliyat mashg‘ulotlari o‘quvchilardan intizom, tashkilotchilik hamda ish jara
yonini oldindan rejalashtirib, uni izchil bajarishni talab etadi. Murakkab badiiy topshiriqlar oldindan puxta 
rejalashtiriladi, chunki bajariladigan bitta noto‘g‘ri harakat umumiy vazifaning buzilishiga olib kelishi mumkin. 
Asbob va materiallardan to‘g‘ri foydalanish muhim hisoblanadi.

Tasviriy faoliyat davomida bajariladigan ishlarning natijasi ko‘pincha vaqt bilan qat’iy chegaralanmagan 
bo‘ladi. Tayyorlov davridagi dastlabki harakatlar bolalardan sabr-toqat, saranjomlik hamda rasm yoki mahsu-
lotni oxirigacha yetkazish ko‘nikmalarini talab etadi. Tasviriy san’at darslarida o‘quvchilarda kuzatuvchanlik 
ko‘nikmalari shakllanadi. Eshitishda nuqsoni bo‘lgan maktab yoshidagi o‘quvchilarda predmetni yaxlit holda 
idrok etish, uning umumiy shakli va proporsiyalarini aniqlash, qismlarini taqqoslash, fazodagi joylashuvini belgi-
lash, yorug‘lik munosabatlarini topish kabi malakalar rivojlanadi.

Tasviriy faoliyat mashg‘ulotlari bolalarda predmet haqidagi yaxlit va aniq tasavvurni shakllantirishga yordam 
beradi hamda atrof-olamdagi hodisa va predmetlarni tasvirlash, tafakkurda mavjud belgi, shakl, konstruksiya, 
miqdor va fazoviy holatga oid xususiyatlarni ajratishga o‘rgatadi. O‘quvchilar faqat ko‘rganlarini qabul qilish 
bilan cheklanmay, balki predmetlar haqidagi o‘z taassurotlariga asoslanib, real dunyo hodisalarini rasmlarda, 
yasash kompozitsiyalarida va aplikatsiyalarda aks ettiradilar.

Mazkur jarayon tasavvur faoliyati orqali amalga oshiriladi, uning asosini esa idrok etilgan tasavvurlarni 
qayta o‘zgartirish malakasi tashkil etadi. Tasviriy faoliyat badiiy mashg‘ulotlarning bir turi bo‘lib, bunda bola 
faqat reproduktiv faoliyat bilan cheklanmay, balki mustaqil ijod qiladi.

Rasm chizish ijodiy mehnat bo‘lib, bolani fikrlash va tahlil qilishga, o‘lchash va solishtirishga, yaratish va 
tasavvur qilishga o‘rgatadi. Tasviriy faoliyat kichik sinfda tahsil olayotgan eshitishda nuqsoni bo‘lgan o‘quv
chilarning aqliy rivojlanishiga ijobiy ta’sir ko‘rsatadi. Sensor rivojlanish aqliy faoliyatning poydevori bo‘lib, butun 
maktab davrida ta’sir ko‘rsatish orqali ko‘rgazmali–obrazli va ko‘rgazmali–harakatli tafakkurni shakllantiradi.

Ma’lumki, buyuk olimlar hamda texnika va ishlab chiqarish arboblari ijodida aqliy va badiiy tafakkur shakl-
lari o‘zaro uyg‘un holda namoyon bo‘lgan.

Tasviriy san’at darslarida bolalarning ko‘rgazmali-amaliy faoliyati jarayonida barcha asosiy fikrlash operat-
siyalari shakllanadi. Tasvirlanayotgan obyektni sinchiklab tekshirish, uning detallarini ajratish, chizilayotgan 
rasmni tahlil qilish, tasviriy tekislikda fazoviy munosabatlarni aniqlash, detallarni yaxlit holda sintez qilish, 
solishtirish, umumlashtirish kabi fikrlash operatsiyalari amalga oshiriladi.

Ranglarni moslashtirish, umumiy rang ohangini topish ham umumlashtirish jarayoni bilan bog‘liqdir. 
Tasviriy faoliyat jarayonida ko‘rish va harakat xotirasi faol rivojlanadi hamda ularning o‘zaro bog‘liqligi shaklla-
nadi. Chunki tasvirlash jarayonida nafaqat idrok qilish, balki turli yo‘nalishdagi chiziqlarni o‘tkazish, cho‘tka va 
boshqa vositalar bilan materiallarni muvofiqlashtirib ishlash ko‘nikmalari ham shakllanadi. Eng muhimi, bola 
avval ko‘rgan predmet haqidagi tasavvurni, uni qanday tasvirlash mumkinligini va tasvirlash usullarini eslab 
qolishni o‘rganadi.

TADQIQOT METODOLOGIYASI
Tasviriy san’at darslari eshitishda nuqsoni bo‘lgan o‘quvchilarda og‘zaki nutq, eshitish va ko‘rish idrokini 

shakllantirish imkoniyatini beradi. Rasm chizish jarayonida bo‘yoqlar bilan ishlash, applikatsiyalar yasash orqali 
bolalar badiiy materiallar va jihozlarning nomlari bilan tanishadilar (masalan: qalam, bo‘yoqlar, cho‘tka, qog‘oz, 
loy hamda rassomlarning bo‘yoq taxtachasi – palitra).

Shuningdek, tasvirlangan predmetlarning nomlarini hamda ushbu predmetlarning ayrim qismlarini eslab 
qoladilar (masalan: hayvonlarning boshi, tanasi, dumi, tishlari, qaddi-qomati, tomirlari va boshqalar). Tasviriy 
faoliyatga bog‘liq amaliy harakatlarning nomlarini o‘zlashtirib oladilar (masalan, rasm chizish, tasvirlash va 
boshqalar), shuningdek, fikrlash operatsiyalarini ifodalovchi so‘zlar, predmet belgilari, ularga taalluqli ranglar, 
fakturalar, materiallar va holatlarni o‘rganadilar.

Masalan, ko‘rish, kuzatish, solishtirish, umumlashtirish va ajratish orqali predmetlarning xususiyatlari bilan 
tanishadilar (to‘q sariq, och ko‘k rang, to‘q yaltiroq, g‘adir-budir, yog‘ochli, quruq, xo‘l va boshqalar).

Tasviriy faoliyat darslarida u yoki bu so‘zlar va tushunchalar ustida ishlash bilan bir qatorda o‘quvchilarda 
nutqiy talaffuzni o‘zlashtirishga ham alohida e’tibor qaratiladi. Suhbat jarayonida, badiiy asarlarni va maishiy 
predmetlarni tahlil qilish orqali kichik sinfdagi eshitishda nuqsoni bo‘lgan o‘quvchilar ko‘rkamlikni tushunishga, 
u haqida fikr bildirishga, san’atning inson hayotidagi ahamiyatini anglashga o‘rganadilar.

Mazkur jarayonlar o‘quvchilarning ma’naviy tasavvurini shakllantirishga xizmat qilib, ularni tarixiy faktlar 
va obrazlar bilan tanishtiradi. Tasviriy san’at darslari eshitishda nuqsoni bo‘lgan bolalarda go‘zallikni ko‘ra olish 
va his qilish, ajoyib va g‘aroyib narsalarni asrab-avaylash hamda ko‘paytirishga bo‘lgan intilishni shakllantiradi.

Tasviriy faoliyat mashg‘ulotlari jarayonida o‘quvchilarning shaxsiy sifatlaridan ziyraklik, tirishqoqlik, mato-
natlilik, tengdoshlari bilan do‘stona o‘zaro munosabatda bo‘lish, boshqalar tomonidan bajarilgan ishlarga 
hurmat bilan munosabatda bo‘lish kabi fazilatlar tarbiyalanadi. Shuningdek, tabiatga, san’at asarlariga, tarixiy 
va madaniy obyektlarga nisbatan g‘amxo‘r munosabat shakllanadi. Bu jarayonda bolalarda estetik tuyg‘u va 
estetik tarbiya rivojlanadi, estetik ong shakllantiriladi.

TAHLIL VA NATIJALAR
Shunday qilib, maxsus maktablarda tasviriy faoliyat mashg‘ulotlari asosiy o‘quv fanlaridan tashqari badiiy 

bilimlarni shakllantirish hamda eshitishda nuqsoni bo‘lgan kichik sinf o‘quvchilarini san’atshunoslik asoslari 
bilan tanishtirishning muhim tarbiyaviy va rivojlantiruvchi usullaridan biri hisoblanadi. Ushbu mashg‘ulotlar 
o‘quvchilarning emotsional va bilish doirasini, shuningdek, og‘zaki nutqini rivojlantirishda samarali vosita sifa-
tida qo‘llaniladi.

Tadqiqot jarayonida olib borilgan kuzatishlar shuni ko‘rsatdiki, tasviriy faoliyat mashg‘ulotlari eshitishda 
nuqsoni bo‘lgan o‘quvchilarning idrok, diqqat, xotira va tafakkur jarayonlarini faollashtiradi. Ayniqsa, predmetni 
kuzatish, uning shakli, hajmi, rang va fazoviy joylashuvini aniqlashga qaratilgan topshiriqlar bolalarda ko‘ruv-
idrok faoliyatining rivojlanishiga ijobiy ta’sir ko‘rsatadi. Rasm chizish, bo‘yash, yasash va aplikatsiya ishlari 
jarayonida o‘quvchilar predmetlarni yaxlit holda qabul qilish, ularni qismlarga ajratish va qayta birlashtirish 
ko‘nikmalarini egallaydi.

Tahlil natijalari shuni ko‘rsatadiki, tasviriy faoliyat mashg‘ulotlari o‘quvchilarning bilish faoliyatida muhim 
bo‘lgan fikrlash operatsiyalarini – tahlil, sintez, taqqoslash, umumlashtirish va konkretlashtirishni rivojlantiradi. 
O‘quvchilar tasvirlanayotgan ob’ektni tahlil qilish jarayonida uning asosiy va ikkilamchi belgilarini ajratishni, 
muhim jihatlarini tanlab olishni o‘rganadilar. Bu esa ularning mantiqiy fikrlashini shakllantirishga xizmat qiladi.

Bundan tashqari, tasviriy faoliyat mashg‘ulotlari jarayonida o‘quvchilarning og‘zaki nutqi faol rivojlanadi. 
Mashg‘ulot davomida badiiy materiallar, ranglar, predmetlar va bajarilayotgan amallar nomlarini o‘zlashtirish 
orqali lug‘at boyligi kengayadi. O‘qituvchi tomonidan beriladigan savollar, suhbatlar va izohlar orqali o‘quvchilar 
fikrini ifodalashga, o‘z ishlari haqida so‘zlab berishga, boshqalarning ishlarini baholashga o‘rganadilar. Bu holat 
eshitishda nuqsoni bo‘lgan bolalarda muloqot ko‘nikmalarini rivojlantirishda muhim ahamiyat kasb etadi.

Natijalar shuni ko‘rsatadiki, tasviriy faoliyat mashg‘ulotlari bolalarning emotsional holatiga ham ijobiy ta’sir 
ko‘rsatadi. Ijodiy jarayonda bolalar o‘z his-tuyg‘ularini erkin ifodalash imkoniyatiga ega bo‘ladilar, bu esa ularning 
psixologik holatini barqarorlashtiradi. Ranglar bilan ishlash, erkin kompozitsiya yaratish jarayonida bolalarda 
ijodiy qoniqish hissi paydo bo‘ladi, o‘ziga bo‘lgan ishonch ortadi. Ayniqsa, tayyor ishlarning ko‘rgazmalarda 
namoyish etilishi o‘quvchilarning motivatsiyasini kuchaytiradi.

Shuningdek, tasviriy faoliyat mashg‘ulotlari bolalarda estetik did va estetik ongni shakllantirishga xizmat 
qiladi. Tabiat manzaralari, san’at asarlari va madaniy meros namunalari bilan tanishish orqali o‘quvchilarda 
go‘zallikni his etish, uni qadrlash va asrashga bo‘lgan munosabat shakllanadi. Bu jarayon ularning ma’naviy 
rivojlanishiga ham bevosita ta’sir ko‘rsatadi.

Umuman olganda, olib borilgan tahlillar natijasida tasviriy faoliyat mashg‘ulotlari eshitishda nuqsoni bo‘lgan 
kichik sinf o‘quvchilarining bilish jarayonlarini, og‘zaki nutqini, ijodiy qobiliyatlarini va shaxsiy sifatlarini kompleks 
tarzda rivojlantirishga xizmat qiluvchi samarali pedagogik vosita ekanligi aniqlandi.

XULOSA VA TAKLIFLAR
Tasviriy san’at darslari orqali o‘quvchilar atrof-muhit go‘zalligini idrok etish, uni baholash va ifodalash ko‘nik-

malarini egallaydilar. Shu bilan birga, badiiy asarlar, tarixiy obrazlar hamda madaniy meros namunalari bilan 
tanishish ularning bilish jarayonini kengaytiradi, og‘zaki nutqini boyitadi va muloqot ko‘nikmalarini rivojlantiradi.

Tasviriy faoliyat jarayonida o‘quvchilarda ziyraklik, tirishqoqlik, sabr-toqat, jamoada ishlash madaniyati va 
o‘zaro hurmat kabi shaxsiy sifatlar shakllanadi. Bu esa ularning ijtimoiy moslashuviga ijobiy ta’sir ko‘rsatadi. 
Demak, tasviriy faoliyat mashg‘ulotlari maxsus ta’lim tizimida ta’limiy, tarbiyaviy va rivojlantiruvchi ahamiyatga 
ega bo‘lgan kompleks pedagogik jarayon sifatida muhim o‘rin tutadi.

Quyidagi takliflarni amalga oshirish maqsadga muvofiq hisoblanadi:

•	 tasviriy faoliyat darslarida nutqiy rivojlantirish elementlarini tizimli ravishda integratsiya qilish hamda har bir 
mavzuda yangi so‘z va tushunchalar ustida maxsus ishlashni yo‘lga qo‘yish;

•	 eshitishda nuqsoni bo‘lgan o‘quvchilar uchun ko‘rgazmali, multimodal (vizual, yozma, imo-ishora) metod-
lardan keng foydalanish;

•	 dars jarayonida badiiy asarlarni tahlil qilish bilan bir qatorda o‘quvchilarning mustaqil fikr bildirishini rag‘bat-
lantirish;

•	 tarixiy va madaniy meros obyektlariga ekskursiyalar tashkil etish orqali estetik tasavvur va ma’naviy ongni 
boyitish;

•	 o‘qituvchilar uchun tasviriy faoliyat orqali nutqni rivojlantirish metodikasiga oid maxsus seminar-treninglar 
tashkil etish;

•	 tasviriy faoliyat darslarida individual yondashuvni kuchaytirish, har bir o‘quvchining psixologik va nutqiy 
xususiyatlarini hisobga olish;

•	 ota-onalar bilan hamkorlikni yo‘lga qo‘yib, bolalarning ijodiy ishlarini oilada qo‘llab-quvvatlash mexanizmini 
yaratish.

